
   Эп паян — сан хулунта,

Килтĕм пĕр куна кунта.

Халь пыратăп, ак, пĕччен,

Тытса сунчăк алăпа,

Çурхи çумăр айĕнче

Урамри тротуарпа.



Пĕлтĕрхи кĕркуннерен

Çур çул иртрĕ. Ман чĕрем

Манайман халь те сана.

Тапать хăвăрт, васкаса,

Вăл паян сан урамна

Эп çывхарнăçем утса.



Акă çитрĕм. Ман умра

Хулари тĕп урамра

Тăхăр хутлă çурт тăрать.

Ун пĕрремĕш хутĕнче

Илĕртсе йăлтăртатать

Пĕр çап-çутă чӳрече.



Сана эп вăрах курман.

Ютшăнман-ши эс манран?

Е тĕл пултăн теприне —

Ăслине те хитрине?

Кĕмелле-ши сан патна?

Уçмалла-ши алăкна?



Ак, шаккарăм эп ăна

Хумханса. Анчах мана

Алăку уçăлсанах

Кĕтсе илчĕ сан куллу.

Сисрĕм эп: манпа сана

Паянхи çак тĕлпулу

Çыхăнтарĕ ялана...

  